
 

Afya ya Mama na Mtoto katika Manispaa ya Kinondoni  

Halmashauri ya Manispaa ya Kinondoni jijini Dar es Salaam inaunga mkono matumizi ya huduma za uzazi wa 
mpango ambayo yamekuwa yakiongezeka kila mwaka. Hata hivyo, wastani wa kiwango cha matumizi cha 
huduma za uzazi wa mpango katika Manispaa ni 38% ya wanawake walio katika rika la uzazi (miaka 15-49) 
ikilinganishwa na lengo la kitaifa la 60% ifikapo mwaka 2015 katika juhudi za kupunguza vifo vya  mama na 
mtoto na kutekeleza  Malengo ya Milenia namba 4 na 5 ya Umoja wa Mataifa ambayo Tanzania imeyaridhia. 
Kasi ya vifo vya wanawake vitokanavyo na uzazi katika manispaa hii ilipungua kutoka vifo 119 mwaka 2009 
hadi vifo 52 mwaka 2010 na kupanda tena hadi vifo 72 mwaka 2011 kwa kila vizazi hai 100,000.  Vifo vya 
watoto wachanga navyo vilipungua kutoka vifo 5.2 mwaka 2009 hadi vifo 3 mwaka 2010 na kuongezeka tena 
kufikia vifo 4 mwaka 2011 kwa kila vizazi hai 1,000. Vifo vya watoto walio chini ya umri wa miaka mitano 
vilibaki 17 kwa kila vizazi hai 1,000 kwa miaka ya 2010 na 2011. Kwa sababu hizo, jitihada zaidi zinahitajika ili 
kufikia malengo ya kitaifa na kimataifa. Kwa sasa Manispaa bado ina ongezeko kubwa la idadi ya watu. Katika 
mwaka 2010 na 2011 ongezeko hilo lilikuwa 4.1% ikilinganishwa na kasi ya ongezeko la 2.9% la kitaifa kwa 
mwaka 2010. Lengo la kitaifa ni kupunguza kasi hiyo hadi 2.7% ifikapo mwaka 2015. Kwa wastani, idadi ya 
watoto kwa kila mwanamke aliye katika rika la uzazi katika Manispaa hii inalingana na ile ya kitaifa ya watoto 
5.4 kwa mujibu wa Utafiti wa Idadi ya Watu na Afya wa 2010 (DHS 2010), wastani ambao uko juu kwa 
kulinganisha na wastani wa maeneo ya mijini ambao ni watoto 3.7. Lengo la kitaifa ni kufikia wastani wa 
watoto 5 ufikapo mwaka 2015.  

Bajeti ya Uzazi wa Mpango katika Manispaa ni Ndogo na Inapungua 

Huduma za Uzazi wa Mpango katika Manispaa ya Kinondoni zinakabiliwa na changamoto kadhaa. Bajeti ya 

huduma hizi ni ndogo, inapungua na kwa kiasi kikubwa ni tegemezi. Katika mwaka wa fedha wa 2011/12 

Manispaa ilianza kutenga fedha za huduma hizi kutoka kwenye vyanzo vyake yenyewe. Kiasi kilichitengwa 

kilikuwa Sh. Milioni 17 tu (asilimia 0.07 ya bajeti nzima ya huduma hizo kwa mwaka wa fedha wa 2011/12).  

Uwiano huu hauoani na matamko ya kisera wala kuzingatia mahitaji halisi ya huduma hizi. Watoa huduma 

katika Manispaa ni wachache na wanahitaji kujengewa uwezo hasa katika kutoa huduma za kuzuia mimba kwa 

muda mrefu na zile za kufunga uzazi. Wataalamu wenye ujuzi wa njia hizi za muda mrefu ni watatu tu na 

wanapatikana kwenye vituo vichache vya ngazi ya juu, huku wakiwafikia wahitaji walio wengi mara moja tu 

kila baada ya miezi mitatu. Huduma rafiki kwa vijana hazina wataalam na wala hazijatengewa maeneo 

maalum. Mambo haya ndiyo yanayochangia viwango vya uzazi kuwa vya juu, kuwepo kwa mimba 

zisizotarajiwa, kuongezeka kwa mimba za utotoni, matukio ya utoaji mimba, na vifo wa wanawake na watoto. 

Manispaa inahitaji kwawezesha wahudumu wake bila kusahau kupanua huduma rafiki kwa vijana na pia 

kuongeza  idadi ya  wataalamu na maeneo ya kufanyia huduma hizo. 

 

Fungu Maelezo 2009/10 2010/11 2011/12 

A Total Municipal Health Budget (Mil) 12,269  14,720  19,827  

B Total FP Budget for Municipal (Mil) 52.61  258.20  359.58  

C % of FP Budget in Health Budget  0.43%  1.75%  1.81%  

D Municipal Total Annual Own Collection (Mil)  15,477 23,091 

E Municipal Own Contribution to FP (Mil)   17 

F % of Own Annual Collection for FP   0.07%  

 

Kuelekea 2015: Huduma za Uzazi wa 
Mpango katika Manispaa ya Kinondoni 



Hatua ambazo Manispaa inaweza kuzichukua: 

 Manispaa iongeze mchango wake kwenye Huduma za Uzazi wa Mpango kutoka kwenye vyanzo vyake 
vya ndani kufikia walau 5% ya mapato yake 

 Manispaa iimarishe utoaji wa huduma za kuzuia mimba kwa muda mrefu na kufunga uzazi kwa wale 
wanaohitaji hasa katika vituo vya ngazi ya chini kwa kuongeza idadi ya watoa huduma wataalamu.  

 Manisapaa iandae wahudumu na mazingira stahiki kwa ajili ya huduma rafiki kwa vijana   

